
Бугунги кунда мамлакат иқтисодиëтини ривожлантириш ва либераллаштириш, рақобатнинг кучайиши каби шароитларда харажатлар ҳисобини тўғри олиб бориш ва уларни бошқаришга бўлган талаблар ҳам мос равишда шаклланиб, ўсиб бормоқда. Харажатларни тўғри шакллантириш, бошқариш, айниқса қурилиш соҳасида устувор вазифалардан ҳисобланади. Чунки қурилиш ўзининг меҳнат сиғими, давомийлиги, кўп материал ва пул маблағи талаб этиши, пировард натижанинг яхлит бир кўчмас мулк сифатида қаралиши каби жиҳатлари билан иқтисодиëтнинг бошқа соҳаларидан ажралиб туради.
Иқтисодиëтнинг бошқа тармоқлари каби қурилиш соҳасида ҳам харажталарни тўғри акс эттириш ва уларни ҳисобини тўғри юритиш эртанги фаолиятни белгилаб беради. Чунки бозор иқтисодиëти шароитида ҳар бир корхонанинг асосий мақсади кўпроқ фойда олиш бўлиб ҳисобланади. Харажатларининг тўғри акс эттирилиш ва улар тўғрисидаги опертив маълумотлар эса корхона фаолиятига тегишли бўлган тўғри бошқарув қарорларини қабул қилиш имконини беради. 
Харажатлар ҳисобини тўғри юритишни уларни моҳиятига кўра тўғри таснифлаш (классификация) эвазига амалга ошириш мумкин. Ушбу мақолада эса ушбу таснифнинг бир унсури бўлмиш пудратчининг “бошқа харажатлари” хақида сўз юритилади.
Қурилиш иқтисодиëти фани ва амалиëтига кўра қурилишда пудратчининг “бошқа харажатлари” эгри харажатлар таркибига кириб, бошқа харажатлардан фарқли равишда фоиз кўринишида ҳисобланади. Бу эса ўз навбатида тушунмовчилик ва ноаниқликларни келтириб чиқаради. Албатта ҳозирда амалда Архитектура ва қурилиш қўмитаси томонидан ушбу харажатларни аниқлаш тартиби юзасидан қўлланма ишлаб чиқилган бўлиб, у асосан давлат бюджетидан молиялаштириладиган объектлар учун мўлжалланган. Бошқа ҳоллар учун эса қўлланма тавсия кучига эга. Бу эса ўз навбатида бюртмачилар учун ноаниқликларни баъзан эса хатоликларни ҳам юзага келтириши мумкин. Бундан ташқари харажатлар таснифидаги асосий хужжат бўлиб Ўзбекистон Республикаси Вазирлар Маҳкамасининг 1999 йил 5 февралдаги 54 сон қарори билан тасдиқланган “Маҳсулот (ишлар, хизматлар)ни ишлаб чиқариш ва сотиш харажатлари таркиби ҳамда молиявий натижаларни шакллантириш тартиби тўғрисидаги низом”[footnoteRef:1] ҳисобланади.  [1:  Ўзбекистон Республикаси Вазирлар Маҳкамасининг 1999 йил 5 февралдаги 54 сон “Маҳсулот (ишлар, хизматлар)ни ишлаб чиқариш ва сотиш харажатлари таркиби ҳамда молиявий натижаларни шакллантириш тартиби тўғрисидаги низом”ини тасдиқлаш тўғрисидаги қарори. Lex.uz] 

Юқорида келтириб ўтилган меъëрий хуқуқий хужжатлар асосида харажатларни таснифлаш тўғри нарх шаклланишини кафолатлайди. Бироқ бугунги кунда қурилиш соҳасида пудратчининг “бошқа харажатлари” фоиз кўриниша ҳисобланиши қурилишнинг қийматига қараб кескин ошиб кетиш ҳолатларини ҳам юзага келтирмоқда. Бу эса ўз навбатида ушбу харажатларни оптималлаштириш тўғрисида фикр юритишга ундайди. Бугунги кунга елиб бир қатор олимлар иқтисодиëтдаги бошқа харажатларнинг ўрни ва аҳамиятини ўрганиб, ўз фикр ва мулоҳазаларини билдириб ўтишган. 
Россиялик олимлардан А.Н.Асаул, М.Н.Старовойтов, Р.А.Фалтинский, И.С.Степанов лар қурилиш харажатлари ва уларга таъсир этувчи омиллар тўғрисида фикр юритиб, уларни қурилиш давомийлиги, асосий харажатлардаги улуши каби факторларга боғлаб ўрганишган. Ҳамда уларнинг асарларидаги аввало қурилишда асосий харажатларни оптималлаштириш керак, шунда бошқа харажатлар ўз ўзидан қисқаради деган асосий фикр ëритиб берилган. 
О.В.Сорвина, А.Н.Асаул, М.Г.Квициниялар ҳам ўз илмий ишлари ва асарларида харажатларни қисқартириш, оптималлаштириш борасида бир қатор фикр ва мулоҳазалар келтириб ўтишган. Жумладан улар харажатларни оптималлаштиришни уларни бошқариш методлари билан боғлаб тушинтиришган. Жараëннинг бошида пухта ҳисобланган харажатлар нормаси, танланган самарали метод ëрдамида харажатларни қисқартиришга эришиш мумкинлиги келтириб ўтилган. 
Фикримизча бошқа харажатларни шакллантиришдаги хатоликлар уларга иккиламчи харажатлар сифатида ëндашиш, айтарлича аҳамият бермаслик сабабли ҳам юзага келиши мумкин. 
Пудратчининг бошқа харажатларини оптималлаштириш ҳақида фикр юритганда бир жихатни ҳам унитмаслик керакки ушбу харажатлар таркибида қурилиш монтаж ишларини амалга оширувчи пудрат ташкилотларининг фойдаси ҳам жой олади. Уларни кескин қисқартириш ушбу ташкилотларнинг молиявий аҳволига, умуман фаолиятига кескин таъсир этиши ҳам мумкин. Бу эса ўз навбатида масалага оптимал ечим топиш талабини вужудга келтиради.

